
АННОТАЦИЯ 
Ушбу мақолада  хорижий инвестицияларнинг моҳияти, хорижий инвесторлар учун 

ҳуқуқий кафолатлар ва имтиёзларнинг кенг қамровли тизими жорий этилганлиги ҳақида баён 
этилган. Шунингдек, хорижий инвестицияларни жалб қилишда  инвесторларнинг қонуний 
манфаатларини  ҳимоя  қилишни  мустаҳкамлаш  масалалари  ёритилган.  

Калит сўзлар: инвестиция лойиҳаси, инвестиция мажбурияти,  инвестиция сиёсати, 
тўғридан-тўғри  хорижий инвестициялар,  чет эллик инвесторнинг ҳуқуқлари, инвестиция 
шартномаси, ҳуқуқий режим, инвестиция визаси. 

THE IMPORTANCE OF LEGAL AND INSTITUTIONAL FUNDAMENTALS IN 

ATTRACTING FOREIGN INVESTMENT 
ABSTRACT 

This article describes the essence of foreign investment, the introduction of a comprehensive 
system of legal guarantees and benefits for foreign investors. The issues of strengthening the 
protection of the legitimate interests of investors in attracting foreign investment are also discussed. 

Keywords: investment project, investment commitment, investment policy, foreign direct 
investment, foreign investor rights, investment agreement, legal regime, investment visa 

 СУЩНОСТЬ ПРАВОВЫХ И ИНСТИТУЦИОНАЛЬНЫХ ОСНОВ ПРИ 
ПРИВЛЕЧЕНИИ ИНОСТРАННЫХ ИНВЕСТИЦИЙ 

АННОТАЦИЯ 
В данной статье описывается суть иностранных инвестиций, введение комплексной 

системы юридических гарантий и льгот для иностранных инвесторов. Также обсуждены 
вопросы усиления защиты законных интересов инвесторов при привлечении иностранных 
инвестиций. 

Ключевые слова: инвестиционный проект, инвестиционное обязательство, 
инвестиционная политика, прямые инвестиции, права зарубежных инвесторов, 
инвестиционный договор, правовой режим, инвестиционная виза. 
 

Кириш 
Республикада қулай инвестиция муҳитини шакллантириш бўйича ишларни  янада 

кучайтириш узоқ муддатга мўлжалланган стратегик вазифа ҳисобланади. Мамлакатдаги 
сиёсий ва макроиқтисодий барқарорлик, хорижий инвесторлар ҳуқуқларини ҳимоя 
қилишнинг кучли кафолати ва кенг имтиёзлар каби омиллар хорижий инвесторлар учун энг 
қулай шароит яратмоқда. Бундан  ташқари ишлаб  чиқариш учун муҳим аҳамият касб этувчи  
хом ашё, материаллар, энергия ресурслари ва ва юқори малакали ишчи кучи баҳоси қўшни 
мамлакатларга нисбатан арзон бўлиши хорижий инвестицияларни мамлакатимизга жалб 
этишга ундамоқда.  

Давлатимиз томонидан олиб борилаётган оқилона инвестиция сиёсати натижасида 
инвестицион фаолиятнинг самарали йўлга қўйилиши таъминланмоқда. Ўзбекистон 
Республикаси Президенти Ш.Мирзиёев томонидан қабул қилинган “Ўзбекистон 
Республикасини янада ривожлантириш бўйича Ҳаракатлар стратегияси тўғрисида”ги 
Фармонида олиб бораётган ислоҳотлар самарасини янада ошириш, давлат ва жамиятнинг ҳар 
томонлама ва жадал ривожланиши учун шарт шароитлар яратиш, мамлакатимизни 
модернизация қилиш ҳамда ҳаётнинг барча соҳаларини либераллаштириш бўйича устувор 
йўналишларни амалга ошириш мақсадида 2017-2021 йилларда Ўзбекистон Республикасини 
ривожлантиришнинг бешта устувор йўналиши бўйича Ҳаракатлар стратегияси 
тасдиқланди.[1] Ушбу Ҳаракатлар стратегиясида иқтисодиётни ривожлантириш ва 
либераллаштиришнинг устувор йўналишларидан бири бу-инвестиция муҳитини 
такомиллаштириш,мамлакат иқтисодиёти тармоқлари ва ҳудудларига хорижий,энг аввало, 
тўғридан-тўғри хорижий инвестицияларни фаол жалб қилишдан иборат. Ҳақиқатан 
ҳам,хорижий инвестицияларни жалб этмай туриб, иқтисодиётга таркибий ўзгаришларни 
амалга ошириш ва модернизация қилиш,корхоналарни замонавий техника-технологиялар 
билан қайта жиҳозлаш ҳамда рақобатбардош маҳсулотлар ишлаб чиқариш  анча мушкул 
ҳисобланади.  

Бу ҳақда Президентимиз ҳам ўз маьрузаларида: “Жаҳон тажрибаси шуни кўрсатадики, 
қайси давлат фаол инвестиция сиёсатини юритган бўлса, ўз иқтисодиётининг барқарор 
ўсишига эришган. Шу сабабли ҳам инвестиция – бу иқтисодиёт драйвери, ўзбекча айтганда, 
иқтисодиётнинг юраги, десак, муболаға бўлмайди. Инвестиция билан бирга турли соҳа ва 
тармоқларга, ҳудудларга янги технологиялар, илғор тажрибалар, юксак малакали 
мутахассислар кириб келади, тадбиркорлик жадал ривожланади.  Биз фақат инвестицияларни 
фаол жалб қилиш, янги ишлаб чиқариш қувватларини ишга тушириш ҳисобидан 
иқтисодиётимизни жадал ривожлантиришга эришамиз. Иқтисодиётдаги ижобий натижалар 
эса ижтимоий соҳада тўпланиб қолган муаммоларни тизимли ҳал этиш имконини яратади. 
Буни ҳаммамиз чуқур тушуниб олишимиз ва ишимизни шу асосда ташкил этишимиз шарт. 
Хорижий инвестицияларни кенг жалб қилиш учун мамлакатимизнинг инвестиция 
салоҳиятини тўла намоён этиш чораларини кўришимиз кундалик ҳаётимиздан жой олган энг 
долзарб масалалардан бири бўлмоғи лозим” [2], деб таъкидлаб, кучли инвестиция сиёсатини 
ўтказиш орқалигина иқтисодиётимизни гуллаб-яшнатишимиз мумкинлигини эьтироф этади.  

Мавзунинг ўрганилганлик даражаси 

Хорижий инвестицияларни жалб қилишни такомиллаштиришга хорижлик  олимлардан 
А.Н.Гаврилова, А.В.Алексеев, Н.Н.Кузнецова, С.Ильминская, Л.Давыдова, Л.Григорьев, 
Н.Р.Геронина кабилар муҳим ҳисса қўшишган. [3]. Ушбу масалаларнинг айрим жиҳатлари 
республикамиз олимларидан A.В.Вaхобов, Ш.Х.Хaжибaкиев, Н.Г.Муминов, К.Джурaевa, 
Н.Ғ.Кaримов, Р.Ходжaев,Д.Ғ.Ғозибековларнинг илмий асарларида ўз ифодасини топган. [4]. 
Аммо,олиб борилган таҳлилларга асосан айтиш мумкинки, aйнaн ҳозирги глобaл иқтисодиёт 
шaроитидa хорижий инвестициялaрни жaлб этиш, улaргa кaфолaтлaр, имтиёзлaр 
берилишининг кенг қaмровли стaтистик тaҳлил қилишни тaкомиллaштириш, шунингдек 
ҳудудлaрдa хорижий инвестициялaрни қулaй жойлaштириш ҳолaтигa тaъсир қилувчи 
омиллaрни стaтистик моделлaр aсосидa бaҳолaшгa қaрaтилгaн мaсaлaлaр тизимли ҳолдa 
ёритиб берилмaгaн. Юқоридаги кўрсатиб ўтилган муаммолар танланган мавзунинг 
долзарблигини белгилайди ҳамда тадқиқот ишининг асосий йўналишлари мазмунини 
ифодалайди. 

Тадқиқот методологияси 
Мақолада мавзу доирасидан келиб чиққан мавзуга оид илмий ва назарий ёндашувлар  

ўрганилиб баён этилган. Тадқиқотда белгиланган мақсадга эришиш учун йўналиш танлаб 
олинган. Эмпирик тадқиқотнинг кузатиш, жамлаш, гуруҳлаш ва маълумотлар манбалари 
ўртасидаги алоқаларни аниқлаш усулларидан ва назарий тадқиқотнинг анализ ва синтез 
усулларидан кенг фойдаланилди.   

Таҳлил ва натижалар  
Миллий иқтисодиётга хорижий инвестицияларни  жалб этишдан манфаатдорлик ҳар 

қандай давлатнинг ўз инвестиция  сиёсатини амалга оширишни тақозо этади. Мазкур сиёсат  
хорижий инвестицияларни жалб этишнинг ўзига хос йўналишини, шунингдек, уларни жалб 
этишни рағбатлантириш тизимини аниқлаб беради ва инвестиция фаолиятининг ҳуқуқий 
тартибини белгилайди. 

Президентимиз ўз маьрузаларида: “...инвестиция сиёсатини юритишда давлат 
иштирокини пасайтириб, хусусий ва тўғридан-тўғри инвестициялар улушини ошириш керак. 
Геология соҳасида жорий йилда 21 та кон ва истиқболли майдонлар очиқ аукцион орқали 
инвесторларга сотилди. 2021 йилда яна 50 та кон ва истиқболли майдонлар маҳаллий ва чет 
эллик инвесторларга очиқ механизмлар асосида сотилади. Бундай ишларни бошқа 
йўналишларда ҳам давом эттиришимиз керак.Умуман олганда, келгуси йилда 23 миллиард 
доллар қийматидаги инвестицияларни ўзлаштириш зарур. Натижада 226 та йирик саноат ва 
инфратузилма объектлари ишга туширилади” [5], деб таъкидлаб, хусусий ва тўғридан –тўғри 
инвестицияларни жалб этиш муҳимлигини эьтироф этади.  

Мамлакатимиз иқтисодий ҳаётини рақамлаштириш келгусида иқтисодиётимизга 
нисбатан инвестицион жозибадорлик даражасини ошириш билан бир қаторда, инвесторлар 
учун муҳим маълумот манбаи бўлиб ҳисобланади. 

Рақамли иқтисодиётнинг иқтисодий ўсишни тезлаштирувчи асосий устунлик 
томонлари қуйидагилар ҳисобланади, булар:  

- биринчидан, АКТ (Ахборот-коммуникацион технологиялари) саноати кенг қамровли 
бўлиб, иқтисодиётнинг барча секторлари иш фаолияти самарадорлигини янада оширади;  

- иккинчидан, АКТ саноати маҳсулот ишлаб чиқариш ва хизматлар кўрсатиш учун 
киритилган инвестицияларнинг фойда билан қайтишини кафолатлай олади;  

- учинчидан, ортиқча харажатларни тежайди, масалан, Ўзбекистон учун океанга чиқиб 
савдо қилиш жуда қиммат туради, лекин рақамли технологиялар бу муаммони ечишга қодир, 
чунки улар орқали дунёнинг бир томонидан туриб бошқа томонида маркетинг фаолияти билан 
шуғулланиш, буюртмаларни қабул қилиш, ишлаб чиқаришни амалга ошириш ва 
истеъмолчиларга маҳсулотларни етказиб бериш ва бошқа ишларни бажариш мумкин [10].  

Хусусан, ривожланаётган мамлакатларда кенг қўлланилаётган энг муҳим  
рағбатлантирувчи омиллардан бири шундан иборатки, агар мамлакатдаги кейинги қонун 
ҳужжатлари инвестициялаш шарт-шароитларини ёмонлаштирса, унда хорижий инвесторларга 
нисбатан инвестициялаш санасида амал қилган қонун ҳужжатларини инвестициялаш вақтдан 

бошлаб маьлум муддатга қўллаш кафолатланади. Ушбу чора Ўзбекистон Республикасининг 
“Инвестициялар ва инвестиция фаолияти тўғрисида”ги Қонунида  ҳам ўз ифодасини топган 
бўлиб, қонуннинг мақсади чет эллик ҳамда маҳаллий инвесторлар томонидан амалга 
ошириладиган инвестициялар ва инвестиция фаолияти соҳасидаги муносабатларни тартибга 
солишдан иборат.[6] 

Ушбу Қонун марказлаштирилган инвестициялар билан боғлиқ муносабатларни 
тартибга солмайди. Ўзбекистон Республикасининг “Инвестициялар ва инвестиция фаолияти 
тўғрисида”ги Қонунининг 19-моддасида белгиланган кафолатларни  қўллаш  ҳақида  хабар  
бериш  тартиби тўғрисидаги Низом қабул қилинди. Ушбу Низом инвесторларга ёки уларнинг 
инвестицияларига берилган кафолатларни қўллаш ҳақида хабар бериш тартибини белгилайди. 
Унга кўра агар Ўзбекистон Республикасининг кейинги қонун ҳужжатлари инвестиция 
киритиш шарт-шароитларини ёмонлаштирса, чет эллик инвестор тегишли ваколатли органни 
кафолат қўлланиши тўғрисида хабардор қилади,шунингдек,юридик шахсларни давлат 
рўйхатидан ўтказадиган давлат ташкилотлари, Ўзбекистон Республикаси Ташқи ишлар 
вазирлиги, Ички ишлар вазирлиги, Инвестициялар ва ташқи савдо вазирлиги ҳамда хизмат 
кўрсатувчи банклар инвестор томонидан кафолат қўлланиши тўғрисида хабардор 
қилинадиган ваколатли органлар ҳисобланади. 

Дарҳақиқат, Иқтисодий ривожланиш ва камбағалликни қисқартириш вазирлигига 
асосан, тўғридан-тўғри хорижий инвестицияларни жалб қилишдаги асосий муаммолар-қулай 
инвестиция муҳитининг йўқлиги, хусусий мулк ҳуқуқларини тартибга солиш ва ҳимоя қилиш 
соҳасининг номукаммаллиги бўлиб турибди. Амалдаги инвестиция тенденцияларининг 
шундай давом этиши иқтисодий ўсиш сурьатидаги эришишини секинлаштириши мумкин. 
2020 йил якунига кўра, асосий капиталга қўйилган инвестициялар ҳажми реал қийматида 2019 
йилда нисбатан 8,2 фоизга камайди ва 202 трл.сўмни ташкил қилди. Марказлаштирилган 
манбалардан молиялаштириладиган  инвестициялар  ҳажми 34,9 фоизга етиб 39,3 трлн. сўмни 
ташкил этди. Шунингдек, бюджет маблағлари ҳисобидан молиялаштириладиган 
инвестициялар 33,6 фоизга, ҳукумат томонидан таъминланган  хорижий  инвестициялар  ва 
кредитлар 28 фоизга камайган. 2020 йилда тўғридан-тўғри хорижий инвестициялар ҳажми 
кафолатланмаган хорижий кредитларни  инобатга  олмаган  ҳолда, 32,7 фоизга камайиб  2,9 
млрд  долларни  ташкил этиб, яьни доллар эквивалентидаги  пасайиш  сурьати  33,8 фоизга 
етди. Бундай ҳолатни ижобий  томонга  ўзгартиришнинг  ягона  йўли иқтисодиётга  жалб  
қилинаётган  инвестициялар ҳажмини сезиларли даражада оширишга қаратилган инвестиция 
муҳитини яхшилаш бўйича амалий чораларни ва уларнинг самарадорлигини оширишни талаб 
этади. 

Мазкур масалаларнинг ижобий самарасини таъминлаш мақсадида  бир қатор  чора-
тадбирлар амалга оширилмоқда. Бунинг учун  республикамиз иқтисодиётига инвестиция 
киритиш салоҳиятига эга бўлган хорижий инвесторларга Ўзбекистон иқтисодиётига 
инвестициялаш учун мавжуд  бўлган катта имкониятлар, шунингдек,инвесторлар учун 
яратилган ҳар томонлама кенг, қулай шарт-шароит ва кафолатлар бўйича зарур,керакли 
ахборот ва маьлумотлар билан таъминлаш йўлга қўйилган. Бунинг амалий ифодаси сифатида  
хорижий инвестицияларни жалб этиш агентлиги фаолиятини  келтириб ўтишимиз мумкин. 
Ушбу агентлик хорижий ишбилармон доираларни  республикамиздаги мавжуд инвестиция 
муҳити  ҳақида  атрофлича  ахборот  билан  таъминлаб  қолмасдан, уларга лойиҳаларни  амалга  
ошириш   борасида  ҳам  ҳар томонлама кўмаклашади.  

Агентликнинг асосий вазифалари: [7]. 
- хорижий инвесторлар учун қулай шароитлар яратишга қаратилган ягона давлат 

инвестиция сиёсатини амалга оширишда иштирок этиш;  
- хорижий инвесторлар билан истиқболли ва амалга оширилаётган инвестиция 

лойиҳалари маьлумотларининг ахборот базасини шакллантириш;  
- хорижий инвесторларни ахборот билан, ҳуқуқий ва бошқа томондан қўллаб-

қувватлаш ва ўзаро ҳамкорликни ташкил этишда кўмаклашиш; 

- Ўзбекистон Республикасининг халқаро мавқедаги ижобий имиджини шакллантириш 
ва юқори даражада ушлаш;  

Шунингдек, хорижий инвесторларга қулайлик яратиш,уларнинг ҳуқуқий жиҳатдан 
ҳимоялаш, манфаатларини таъминлаш ҳамда қонуний жиҳатдан қўллаб-қувватлашни  
мустаҳкамлаб бориш мақсадида инвестиция шартномасини  ҳукумат билан  тузишнинг 
ҳуқуқий  асосини таъминловчи  Низом  ҳам қабул қилинди. [8].  

Мазкур Низом “Инвестициялар ва инвестиция фаолияти тўғрисида”ги Ўзбекистон  
Республикаси  Қонунига  мувофиқ чет эллик инвесторларга қонун ҳужжатларида 
белгиланганларга қўшимча кафолатлар, имтиёзлар ва преференциялар беришда улар билан 
Ўзбекистон Республикаси Ҳукумати томонидан инвестиция шартномалари тузиш, 
ўзгартириш киритиш, тугатиш ва амалга ошириш тартибини белгилайди. Булар ҳукумат 
томонидан бериладиган кафолатлар, махсус божхона, солиқ ва тўлов режимлари, лойиҳаларни 
амалга оширишда кўмаклашиш, инвестиция дастурига киритиш ва бошқалардан иборатдир. 
Бироқ инвесторга бозорда устун мавқени яратувчи мутлақ ҳуқуқлар берилиши мумкин эмас. 
Қуйида баён этиладиган тартиб 10 млн. АҚШ долларидан кўп бўлмаган эквивалентда чет эл 
инвестицияси улуши бўлган лойиҳаларни амалга оширишда ҳудудий ҳокимият органлари 
билан тузиладиган инвестиция шартномаларига татбиқ этилмайди. 

Хусусан, чет эллик инвесторларга кафолатлар ва қўллаб-қувватлаш чоралари 
(имтиёзлар ва преференциялар) қуйидагича: 

-барқарор иқтисодий ўсишни, мамлакат иқтисодиётининг илғор технологик 
ўзгаришини таъминловчи устувор тармоқларга; 

-республиканинг экспорт салоҳиятини мустаҳкамлаш ва кенгайтиришни, республикани 
жаҳон хўжалик алоқаларига интеграциялашни таъминловчи устувор лойиҳаларга инвестиция 
киритишда ҳар бир аниқ ҳолатда берилади. 

Яьни, солиқлар, божхона тўловлари ва бошқа мажбурий тўловлар бўйича қўшимча 
имтиёзлар чет эллик инвесторлар томонидан ташкил этилган чет эллик инвестициялар 
иштирокидаги корхоналарга фақат аниқ белгиланган муддатга берилади ва муддатсиз бўлиши 
мумкин эмас. Инвестиция шартномаси, шунингдек унга ўзгартиришлар ва қўшимчалар ёзма 
шаклда тузилади. Ҳар иккала ҳолатда ҳам бир хил тартиб-тамойил амал қилади. Шартномани 
Ҳукумат номидан Инвестициялар ва ташқи савдо вазирлиги имзолайди. Бундай шартномани 
тузиш бўйича таклиф билан ташаббус кўрсатиш чет эллик инвестор томонидан мустақил 
равишда ёки давлат бошқаруви органлари, хўжалик бирлашмалари, маҳаллий ижро этувчи 
ҳокимият органлари ёхуд хўжалик юритувчи субъектлар билан биргаликда белгиланган 
тартибда амалга оширилади.  

Ҳар бир мамлакат бозор иқтисодиёти шароитида мамлакат аҳолисининг моддий 
фаровонлигини оширишни бош мақсад қилиб қўяр экан, буни амалга ошириш учун 
турли йўллар ва усуллар воситасида амалга оширади. Бунинг натижасида синалган 
йўллар ва усуллар ҳам баъзан сезиларли натижа бермай қолиши мумкин [9]. 

Ўзбекистонда қулай инвестиция муҳитини янада яхшилашга ҳаракат қилинмоқда, бунинг 
учун хорижий инвесторларга турлича молиявий имтиёзлар ва ҳуқуқлар берилган ҳамда 
институционал асослари шакллантирилмоқда. Шунинг билан биргаликда қуйидаги тадбирлар, 
бизнинг фикримизча, инвестиция муҳитини  янада яхшилаш имконини беради: инвестoрлар 
ҳақ-ҳуқуқларини ҳимоялашни янада ошириш, сўмнинг қадрини кўтариш; мулк даҳлсизлигини 
таъминлаш, ислоҳотларнинг босқичма-босқич амалга оширилишини ҳисобга олган ҳолда 
солиқ тизимини илмий асосланган ҳолда такомиллаштириш; маъмурий буйруқбозлик 
ҳолатларига чек қўйиш; Ўзбекистондаги акциядорлик жамиятларининг акцияси нуфузини ва 
унинг ликвидлилигини ошириш, хорижий инвесторларни уларга жалб эта билиш, қимматли 
қоғозлар бозорини ривожлантириш кабилардан иборатдир. 

Хулоса ва таклифлар 
Мухтасар қилиб айтганимизда, тараққий этган давлатларнинг бой тажрибаси, босиб 

ўтган йўли, мамлакатнинг инвестицион муҳитини яхшилаш борасида қабул қилган 
қонунлари,ишлаб чиққан қарорларини ўрганиш, инвестициялари  кенгроқ  жалб  этиш  бўйича 

ишлаб чиққан усул ва услубларининг мос жиҳатларини Ўзбекистон шароитига  тадбиқ этиш 
мақсадга мувофиқ ҳисобланади. Зеро,хориж тажрибаларини юртимизнинг ўзига хос 
имкониятларини ҳисобга олган ҳолда қўлланилиши, таваккалчиликни камайтиришга,салбий 
ҳолатларнинг олдини олишга,энг муҳими  юқори  самарадорликка  эришишга  имкон  яратади. 
Ушбу таклиф ва тавсияларнинг амалиётга  самарали татбиқ этилиши натижасида 
мамлакатимиз иқтисодиётига хорижий инвестицияларни янада кенгроқ жалб этилишини 
таъминлайди. 

